
31

Ma mentre d’êse de Martin segûe

Quelle guardie se davan ad intende

Pë boñe informazioîn dä stessa avûe,

Lê quello giorno a l’ëa tutta in faccende,

Cautamente piggiando e so mesûe,

Perchê no-a poësan desturbâ e sorprende

Ne-ô tempo che a tentasse de passâ

A cioenda con l’amigo e de scappâ.


32

A nêutte avanti ä vixita d’Indien

Profittando do tempo burrascoso

Nell’öa che chi è a dormî dorme ciù ben,

Dä cabanna a sciortiva d’arrescoso;

E con quella cautela che conven

A chi s’azzarda a ûn passo reisegoso

Ne-ô recinto a çercava ûn mezo e ûn posto

Da poeilo superâ a qualunque costo.


33

O gran recinto ô l’ëa però tant’ato

Che l’ëa quæxi imposcibile montâlo,

E chinâ zù da basso con ûn sato,

E tanto drûo e ben conzunto ûn palo

Con l’atro ô l’ëa che senza fâ do sciato

Pertuzâ ô no se poiva o scavissâlo,

Scicchè ô poîva dä guardia, ch’a no foîse

Troppo lontaña nè addormia, sentîse.


34

Quando per caxo mentre l’êuggio asperto

E penetrante lê a portava in gio

Pe ammiâ, se mai da-ô Çê ghe foîse offerto

Mezo da poeîne ricavâ partio,

Da cioenda in fondo avendo descoverto

Quarche palo pe l’ûmido marçio,

A començava subito a inzegnâse

A fâ ûn pertûso dove a poëse infiâse.

